
MONTESSORI METODIKASI 
VA UNDAGI BOLALAR 
SENSOMOTORIKASINI 
RIVOJLANTIRISHGA DOIR 
TAJRIBALAR TAHLILI
Parmonova Laylo Ilxomovna
Maktabgacha ta’lim kafedrasi v/b dotsenti

Annotatsiya: Mazkur maqolada Montessori metodikasining bolalar sensomotorikasini rivojlantirishdagi o‘rni va sama-
radorligi tahlil qilingan. Sensomotorika – bolaning sezgi organlari va harakatlari uyg‘unligini ifodalovchi muhim psixo
logik-pedagogik tushuncha bo‘lib, uning rivoji bolaning kognitiv, ijtimoiy va jismoniy salohiyatiga bevosita ta’sir ko‘rsatadi. 
Maqolada Montessori muhitida olib borilgan tajribalar asosida sensomotor rivojlanishdagi ijobiy o‘zgarishlar, o‘ziga xos 
metodik yondashuvlar va ularning pedagogik ahamiyati yoritilgan.

Kalit so‘zlar: Montessori metodikasi, sensomotorika, bolaning rivojlanishi, sezgi, motorika, amaliy faoliyat, metodik 
tajriba.
Abstract: This article analyzes the role and effectiveness of the Montessori method in the development of children’s sen-
sorimotor skills. Sensorimotor development – the integration of sensory perception and physical movement – is a crucial 
psychological and pedagogical concept that directly influences a child’s cognitive, social, and physical growth. Based on 
experimental practices conducted in Montessori environments, the article highlights positive changes in sensorimotor 
development, distinctive methodological approaches, and their pedagogical significance.

Key words: Montessori method, sensorimotor skills, child development, sensory perception, motor skills, practical 
activity, methodological experiment.
Аннотация: В статье рассматриваются роль и эффективность метода Монтессори в развитии сенсомоторики 
детей. Сенсомоторика – важное психолого-педагогическое понятие, отражающее координацию чувств и дви-
жений ребёнка, что напрямую влияет на его когнитивное, социальное и физическое развитие. На основе анализа 
практических экспериментов в Монтессори-среде в статье раскрываются положительные изменения в сенсомо-
торном развитии, особенности методических подходов и их педагогическое значение.

Ключевые слова: метод Монтессори, сенсомоторика, развитие ребёнка, чувства, моторика, практическая дея-
тельность, методический опыт.

KIRISH
Zamonaviy pedagogik yondashuvlar ichida Montessori metodikasi o‘zining o‘ziga xos falsafasi va bolani 

shaxs sifatida erkin rivojlantirishga yo‘naltirilgan yondashuvi bilan ajralib turadi. Bu metodika asoschisi Maria 
Montessori ta’kidlaganidek, har bir bola tabiatan faol, mustaqil va o‘z rivojlanishining subyektidir. Shu bois, 
Montessori maktablarida ta’lim jarayoni bolaning tabiiy rivojlanish bosqichlariga mos tarzda tashkil qilinadi. 
Montessori metodikasida alohida o‘rin egallagan yo‘nalishlardan biri bu – bolalar sensomotorikasini rivojlanti
rishdir. Sensomotorika – bu bolaning harakat (motorika) va sezgi (sensorika) orqali atrof-muhitni idrok etishi, 
uni tushunishi va unga moslashish jarayonidir. Ushbu metodikada maxsus materiallar, muhit va erkin faoliyat 
orqali bolaning qo‘l harakatlari, mayda motorika, ko‘rish, eshitish, hid bilish, ushlash va boshqa sezgi organ-
lari faoliyati uyg‘un holda rivojlantiriladi. So‘nggi yillarda olib borilgan tajribaviy tadqiqotlar Montessori metodi-
kasi asosida tarbiyalangan bolalarda sensomotor rivojlanish sur’ati an’anaviy metodlarga nisbatan yuqoriligini 
ko‘rsatmoqda. Ushbu maqolada aynan shu boradagi tajribalar tahlili, ularning natijalari va pedagogik ahamiyati 
yoritiladi.

Zamonaviy ta’lim-tarbiya tizimida erta bolalik davridan boshlab bolalarni uzluksiz ravishda har tomonlama 
rivojlantirishga doir qator tadqiqotlar olib borilmoqda. Bu borada bir qancha mualliflik dasturlari ham ishlab 
chiqilgan bo‘lib, ular asosan oilada, maktabgacha ta’lim va boshlang‘ich ta’lim jarayonida bolalarni aqliy, 
jismoniy, hissiy va axloqiy rivojlantirishga, ijtimoiy faollikka yo‘naltiruvchi dasturlar hisoblanadi. Bunday dastur-
lardan biri mashhur italiyalik olim Mariya Montessori tomonidan bolalarni har tomonlama rivojlantirishga doir 

ishlab chiqilgan dastur bo‘lib, u eng optimal usullar va metodikalarni qamrab olganligi bilan ahamiyatlidir. Ushbu 
dastur bugungi kunda pedagogikada muvaffaqiyatli metodikalardan biri sifatida dunyoning ko‘plab rivojlangan 
mamlakatlaridagi maktabgacha ta’lim muassasalari, boshlang‘ich ta’lim maktablari hamda bolalarni rivojlanti-
rish markazlarida samarali qo‘llanilmoqda.

MAVZUGA OID ADABIYOTLAR SHARHI
Mashhur metodikaning asoschisi – XX asrda Italiyada shifokorlik kasbini egallagan birinchi ayol shifokor 

hisoblanadi. Uning Italiyada ta’lim sohasini rivojlantirishga qo‘shgan hissasini inobatga olgan holda, nomini 
abadiylashtirish borasida qator tadbirlar amalga oshirilgan. Jumladan, Italiyaning pul birliklaridan birida uning 
rasmi aks etgan. U dastlab rivojlanishida nuqson bo‘lgan bolalar bilan ishlashda o‘zining mualliflik reabilitatsiya 
kursini ishlab chiqdi va bu o‘qitish metodikasi yuqori baholandi. 1907-yilda birinchi marta bolalar uyi sog‘lom 
maktabgacha yoshdagi bolalar va maktab o‘quvchilari uchun o‘z eshiklarini ochdi.

Aynan shu muassasada bugun biz aytayotgan metodika qo‘llanilgan. Vaqt o‘tishi bilan Montessori metodi-
kasi o‘z samarasini ko‘rsata boshladi. Ushbu natijalarga tayangan holda olima ushbu metodikaga doir ko‘plab 
qo‘llanma va kitoblar nashr qildirdi, pedagogika sohasi vakillari va ota-onalar uchun ma’ruzalar o‘qidi. Dastlab bir 
qancha maktabgacha ta’lim muassasalarida tarbiyachilar ushbu usuldan foydalana boshladilar va keyinchalik 
tajriba sifatida boshlang‘ich maktablarda ham qo‘llanildi. Ushbu metodika yuz yildan oshiq vaqt mobaynida 
farzand tarbiyasida ota-onalar va pedagoglar orasida juda ommalashdi.

Montessori metodikasining ommalashuvining asosiy sababi – uning faoliyat prinsipi to‘g‘ri tanlanganidadir. 
Ya’ni, asosiy prinsip bolaning o‘z-o‘zini tarbiyalash va mustaqil rivojlanish g‘oyasiga asoslangan. Shunday 
qilib, ota-onalar va pedagoglar bolaning faoliyatini uning qiziqishlari, ehtiyojlarini inobatga olgan holda qulay 
shart-sharoitlar yaratish va bilim olish yo‘llarini tushuntirib berish orqali qo‘llab-quvvatlaydilar. Shu sababli, 
ta’lim tizimining shiori “Menga buni o‘zim qilishga yordam bering!” tarzida belgilangan. Mashg‘ulotlar bir nechta 
zonalarga bo‘lingan holda maxsus tashkil etilgan muhitda o‘tkaziladi (ular haqida biroz keyinroq so‘z yuriti-
ladi), unda ishlash uchun ko‘rsatmalar qulay tarzda tushuntirib boriladi. “Guruhda turli yoshdagi maktabgacha 
yoshdagi tarbiyalanuvchilar mashg‘ulot olib boradilar: katta yoshdagi tarbiyalanuvchilar kichik yoshdagilarga 
g‘amxo‘rlik qilishadi, kichik yoshdagi tarbiyalanuvchilar esa o‘z navbatida katta yoshdagilardan o‘rganishga 
harakat qilishadi.”

Tarbiyachilar tarbiyalanuvchilarga hech qaysi topshiriqni bajarishni majburlamasliklari kerak, chunki bola 
o‘zi uchun nima qiziqarli ekanligini o‘zi hal qiladi va qancha vaqt sarflashini ham o‘zi tanlaydi. Bolalar quyidagi 
qoidalarga amal qilishga o‘rgatiladi: Bola o‘zi qila oladigan ishni tarbiyachi yoki ota-onaning yordamisiz baja-
radi. Tarbiyachining vazifasi – bolani mustaqillikka yo‘naltirish, o‘ziga bo‘lgan ishonchini rivojlantirishdir. Tarbi-
yalanuvchilar mashg‘ulot davomida shovqin qilmaslik, boshqalarga o‘ynash yoki o‘qishga xalaqit bermaslik 
kerakligini biladilar. Tarbiyalanuvchilar mashg‘ulot jarayonida foydalangan barcha o‘yinchoqlar, yozuv anjomlari 
va boshqa buyumlarga nisbatan ehtiyotkorlik bilan munosabatda bo‘lishlari hamda ishlatib bo‘lgach, joyiga 
qo‘yishlari lozim. Qo‘g‘irchoq yoki biror o‘yinchoqni birinchi bo‘lib olgan tarbiyalanuvchi uni birinchi bo‘lib ishlatish 
huquqiga ega bo‘ladi. Shu tarzda bolalar o‘zlarining va boshqalarning chegaralarini tushunishga o‘rganadilar.

Qoidalarga o‘z vaqtida rioya qilish va faoliyatni soddalashtirish tarbiyalanuvchilar hayotida barqarorlikni 
ta’minlaydi, maktabgacha yoshdagi bolalarning o‘zlariga bo‘lgan ishonchlarini oshiradi hamda sabr-toqat, 
tengdoshlari va kattalarga hurmat hissini tarbiyalaydi. Montessori darslarining o‘ziga xos xususiyati nimada? 
Bolalar tarbiya muassasalarida bir nechta zonalarda faoliyat yuritishlari mumkin. Ular zonalarni ixtiyoriy tanlay-
dilar. Bunday hududiy taqsimot tarbiyachilarga ish joylarini samarali tashkil etish va tartiblash imkonini beradi, 
shuningdek, bolalarga turli predmetlar ustida yaxshiroq ishlash imkonini yaratadi.

TADQIQOT METODOLOGIYASI
Montessori metodikasini amalga oshirish yo‘nalishlari haqida batafsilroq to‘xtalib o‘tamiz.
Kundalik hayot zonasi bolalarga eng oddiy maishiy ko‘nikmalarni egallashga yordam beradi. Masalan, bir 

yoshdan uch yoshgacha bo‘lgan bolalar polni cho‘tka bilan supurishni, tugmachani ochish va turli o‘lchamdagi 
tugmachalarni taqqoslashni, kiyinish va yechinishni, qo‘g‘irchoqlarni kiyintirishni o‘rganadilar. Uch yoshdan yetti 
yoshgacha bo‘lgan bolalar kiyimlarni yuvishni, poyabzal tozalashni va kiyimlarni dazmollashni, meva hamda 
sabzavotlarni yuvish va maydalashni, hattoki buyumlarni joylashtirishni o‘rganadilar. Ushbu mashg‘ulotlar 
bolalarda buyumlarni sezgilar orqali farqlash, mayda va katta motorikasini rivojlantirishga yordam beradi.

Sensor zona. Mazkur zonada jihozlarning shakli, hajmi, rangi va vazni bilan farqlashni o‘rgatuvchi mashq
lar tashkil etiladi. Shunga o‘xshash materiallar bilan o‘yinlar (har xil diametrdagi ko‘pikli sharlar, butilkalar va 
bankalarning turli kattalikdagi to‘plamlari) tarbiyalanuvchilarda qo‘l va barmoqlarning mayda motorikasini, teri-
taktil sezgisini, shuningdek bilish jarayonlari, xotira va diqqatni rivojlantiradi.

Matematik zona. Tarbiyalanuvchilarga avvalo sanash ko‘nikmasi shakllantiriladi. Shu bilan birgalikda 
raqamlar o‘rgatiladi, hisoblash, matematik belgilar va geometrik shakllar bilan tanishishga yordam beradigan 
jihozlar asosida mashqlar o‘tkaziladi. Bolalar uchun geometrik jismlarning modellari tanlanadi. Kattaroq yosh-
dagi bolalar matematikaga doir hisob-kitoblar, kasrlar haqida tushuncha beradigan raqamlar to‘plamlari hamda 
yog‘och taxtalar yordamida hisoblashni o‘rganadilar. Bunday vazifalar bolalarda mavhum va mantiqiy fikrlashni 
rivojlantiradi, qat’iyatlilikni tarbiyalaydi.

Til zonasi. Kichik yoshdagi bolalarga ushbu zonada harflar o‘rgatiladi, so‘z boyligini kengaytirish uchun 
mo‘ljallangan qo‘llanmalardan foydalaniladi. Masalan, “Bu nima?”, “Bu kim?” mavzusidagi rasmli to‘plam qutilari, 
shuningdek harflar, bosma va bosh harflar to‘plamlari, katta yoshdagi bolalar uchun “Mening birinchi so‘zlarim” 
kitoblari shular jumlasidandir. Bunday qo‘llanmalar va vositalar yordamida bolalar yozishni va o‘qishni o‘rga-
nadilar.

Madaniyat zonasi. Bu zona to‘rtta guruhga bo‘linadi: atrof-muhit zonasi, musiqiy zona, tarix zonasi hamda 
tasviriy faoliyat zonalari. Ushbu zonalar bolalarni falakiyot, tabiat hodisalari, ob-havo jarayonlari, dunyo xalqla-
rining madaniyati va urf-odatlari bilan tanishtiradi. Kichik yoshdagi bolalar turli hayvonlarning haykalchalari 
bilan shug‘ullanadilar, katta maktabgacha yoshdagi tarbiyalanuvchilar esa xaritalar, minerallar to‘plamlari bilan 
ishlaydilar.

TAHLIL VA NATIJALAR
Montessori texnikasining asosiy ustunligi shundaki, bola kattalarning aralashuvisiz, mustaqil ravishda va 

o‘z tempida rivojlanadi. Metodikaning yutuqlari bilan bir qatorda kamchiliklar ham mavjud bo‘lib, foydalanish 
jarayonida mutaxassislar ushbu kamchiliklarga tez-tez duch kelib turishadi. Jumladan: Montessori mashg‘ulot-
lari davomida bolalarga beriladigan imtiyozlarning ko‘pchiligi faqat bolalarning hissiy bilishiga, motorikasini 
rivojlantirishga, mantiqiy hamda analitik fikrlashga o‘rgatishga qaratiladi. Ammo bu usul bolalarning ijodiy 
fikrlashini shakllantirishga deyarli ta’sir ko‘rsatmaydi; Muallifning so‘zlariga ko‘ra, faqat chaqaloqning intellek-
tual rivojlanishiga ta’sir etib bo‘lmaydi. Ammo ko‘pgina mutaxassislarning fikricha, bola tug‘ilgan paytdanoq 
kommunikativ jarayonlarga o‘rgatish orqali intellektual rivojlanish imkoniyatlari juda katta; Psixologlar tortin-
choq va uyatchan bolalarni Montessori metodikasiga o‘rgatishda ehtiyotkor bo‘lishni tavsiya etadilar. Chunki 
bunday bolalar o‘zlariga berilgan mustaqillikdan to‘g‘ri foydalana olmasliklari, yordam so‘rashga ham tortinish-
lari mumkin; Shuningdek, Montessori guruhlarida tarbiyalangan bolalar o‘zlariga berilgan o‘ta erkin muhitga 
o‘rganib qoladilar. Bunday demokratik muhitga o‘rganib qolgan bolalar keyinchalik ommaviy maktablardagi 
tartibga moslashishda qiynaladilar.

Italiyalik shifokor va olim Mariya Montessorining dastlabki ta’lim metodikasi juda qiziqarli va o‘ziga xosdir. 
Montessori sinflarida tarbiyalangan bolalar mustaqil va o‘ziga ishongan, kundalik muammolarni mustaqil hal 
qila oladigan shaxs sifatida shakllanadilar. Ular nafaqat o‘z fikrlarini himoya qilishni, balki o‘z xatti-harakatlari 
uchun javobgarlikni ham o‘z zimmalariga olishni o‘rganadilar. Agar bolalarda bunday fazilatlarni shakllantirish 
maqsad qilingan bo‘lsa, dastlab tarbiyachilarni maxsus qo‘llanmalar asosida tayyorlash maqsadga muvofiq 
bo‘ladi. Ushbu yo‘nalishda Mariya Montessorining bir qancha kitoblari chop etilgan va bugungi kunda ham 
keng foydalanib kelinmoqda. Montessorining fikricha, har bir bolaga tabiatan intellektual va fiziologik imkoni-
yatlar berilgan. Mutaxassislarning vazifasi esa bolaga o‘z salohiyatini ochib berishga yordam berish, dunyoni 
o‘zi anglashiga imkon yaratishdan iboratdir. U buni faqat tajriba – ya’ni hissiy, amaliy va intellektual tajriba 
orqali amalga oshirishi mumkin. Montessori materiallari bilan mashg‘ulot o‘tkazish bolalarning hissiy qobiliyatini 
hamda motorikasining uzviyligini rivojlantiradi, harakatlar aniqligini yaxshilaydi va hissiy bilish jarayonlarini faol-
lashtiradi. Bu oddiy mashqlar suv quyish, dukkakli mahsulotlarni aralashtirish, suvni ko‘chirish, idish almash
tirish, supurish, polni artish, dazmollash, kir yuvish kabi mashg‘ulotlar tarzida tashkil etiladi. Bolalarga bunday 
mashg‘ulotlar juda qiziqarli bo‘lib, ular o‘zlarini kattalardek his qilishni va kattalardek harakat qilishni yoqtiradilar.

Montessori metodikasi erkinlik prinsipiga asoslangan bo‘lib, ushbu metodika o‘qitishning o‘yin shakliga va 
bolaning mustaqil mashqlariga tayanadi. Mazkur metodika har bir bolaga individual yondashuvni nazarda tutadi. 
Tarbiyachi yoki ota-onalar esa shunchaki bolaning yordamchisi sifatida faoliyat yuritadilar. Montessori darslari 
har bir bola uchun maxsus yaratilgan muhitda, individual ravishda ishlab chiqilgan rejaga muvofiq olib boriladi. 
O‘qitish jarayonida bolaga o‘zini boshqarish va xatolarini tahlil qilish imkonini beradigan turli yordamchi vosita-
lardan foydalaniladi. Bunday holatda tarbiyachi faqat bolani yo‘naltiradi. Montessori usulidan bolalar uchun ham 
guruh mashg‘ulotlarida, ham MTTlarda, ham uy sharoitida foydalanish mumkin. Bu bolalarga shaxsiy qobiliyat 
va salohiyatini namoyon etish imkonini beradi. Montessori bo‘yicha mashg‘ulotlar davomida bolalarning diqqati, 
kognitiv ko‘nikmalari, mantiq tafakkuri, xotirasi va motorikasi rivojlanadi. Jamoaviy o‘yinlarga katta e’tibor qara-
tiladi, bu jarayonda bolalar muloqot qobiliyatini va mustaqilligini rivojlantiradilar. Tizimning o‘ziga xos jihati 
shundaki, mashg‘ulotlar turli yoshdagi guruhlarda o‘tkaziladi. Shu bilan birga, kichik bolalar kattalarga xalaqit 
bermaydilar, aksincha, ularga yordam beradilar.

XULOSA
Montessori metodikasi bolalarning tabiiy rivojlanish qonuniyatlariga asoslangan bo‘lib, ularning hissiy, aqliy 

va jismoniy qobiliyatlarini uyg‘un rivojlantirishga xizmat qiladi. Ayniqsa, sensomotor rivojlanishga qaratilgan 
faoliyatlar orqali bola nafaqat o‘z tanasini boshqarishni, balki atrof-muhitni sezgi organlari orqali chuqurroq 
idrok etishni o‘rganadi. Tajribalar tahlili shuni ko‘rsatadiki, Montessori muhiti va materiallari bilan shug‘ullangan 
bolalarda:

•	 mayda motorika ancha erta rivojlanadi;

•	 diqqat, idrok va koordinatsiya yuqori darajada shakllanadi;

•	 mustaqillik hamda o‘z faoliyatini boshqarish qobiliyati ortadi.

Shuningdek, sensomotor rivojlanishning kuchayishi bola tayyorlov bosqichidan maktabga o‘tish davrida 
o‘quv materiallarini osonroq qabul qilishiga, yozuv va o‘qish malakalarini egallashiga katta yordam beradi. Shu 
bois, Montessori metodikasini kengroq joriy etish va ayniqsa, erta yoshdagi bolalar bilan sensomotor faoliyat-
larga alohida e’tibor qaratish ta’lim tizimida yuqori samaradorlikka erishishda muhim omil hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

